OPE BREV TIL JENS OG TERJE
Luftkraftlinja i Hardanger – ein kamp om kraft eller prestisje?
Å kunna sei at du bur i eit land som har noko av det vakraste landskapet i verda, burde vera eit privilegium. Det er ikkje utan grunn at prestisjetunge National Geographic har kåra dei vestnorske fjordane til verdas beste reisemål. Det er ikkje utan grunn at turistar frå heile verda trassar det høge prisnivået for å sjå og oppleva vårt eventyrlege Vestland med snødekte fjell, blomstrande epletre og ville fossefall som kastar seg ned i glitrande fjordar. I Hardanger legg turistane att over 1 milliard kroner årleg. Styresmaktene viser si takknemlegheit ved å byggja ein motorveg av høgspentmaster tvers gjennom denne unike og sjeldne arva istida har gitt oss. 

Etter oppdrag frå Statnett kom Multiconsult fram til at det er fullt mogleg å spara Hardanger for denne raseringa ved å leggja kraftlinja som sjøkabel. Statnett har sjølv vedgått at det er teknisk mogeleg, men synest ikkje eit av verdas vakraste fjordlandskap er verdt prisen som Multiconsult har anslått til 3 milliardar kroner. På same tid som dette går føre seg i eit av verdas rikaste land, fastslår nabolandet vårt, Danmark, at dei vil investera heile 15,6 milliardar kroner i å fjerna skjemmande luftkraftlinjer til fordel for miljø og menneske. Connie Hedegaard, tidlegare klima- og energiminister i Danmark, beskriv dette som ei rimeleg økonomisk ramme – dette trass i at Danmark ikkje har Noregs inntekter frå olje, gass og vasskraft og trass i at den danske naturen ikkje på lagt nær kan måla seg med det storslåtte, vestnorske fjordlandskapet.

Å byggja luftspenn gjennom Hardanger vil vera eit ufatteleg feilgrep og ei skam for landet vårt, turismen og komande generasjonar. Korleis kan det forsvarast at Noreg, som eit av verdas rikaste land, skjemmer ut noko av det vakraste landskapet me har fordi styresmaktene meiner det er for dyrt å bevara det? Korleis vil styresmaktene forklara kvifor det aldri er snakk om andre alternativ enn sjøkablar når det skal byggjast kraftlinjer i Oslofjordsområdet? 
I seinare tid har det blitt stilt spørsmålsteikn om det heile tatt er behov for Sima - Samnanger-linja. Argumenta Statnett la til grunn i sin konsesjonssøknad er ikkje lenger haldbare. Til dømes vart det påstått at straumforbruket kom til å auka, noko som stikk i strid med Statnett sine spådommar, har gått ned. I tillegg vert elektrifiseringa av Trollfeltet mindre kraftkrevjande enn Statnett la til grunn, og aluminiumsverket på Karmøy vert ikkje utbygd likevel. Så no klamrar Statnett seg til argumentet om at kuldeperioden i vinter har ført til krisesituasjonar i Bergensområdet. Det som er overraskande, er at NVE tar Statnett sitt ord for at Bergen kan mørkeleggast om kraftlinja ikkje vert bygd snarast – og det utan å stilla krav til handfaste bevis som underbyggjer desse påstandane. Også Hans H. Faanes, ein av Noregs leiande ekspertar innan elkraftteknikk, stiller spørsmålsteikn ved dette i sitt svarbrev til NVE. Han meiner også at ei oppgradering av linjene Fardal - Modalen og Mauranger - Samnanger vil gi tilfredsstillande forsyningssikkerheit i BKK-området og at Sima - Samnanger-linja dermed ikkje vil vera nødvendig. Om Statnett ikkje er einige i dette, så må dei påleggast å bevisa det med etterprøvbare analysar – noko dei enno ikkje har gjort. Det er uakseptabelt at regjeringa skal avgjera ei så viktig sak utan alle opplysningar på bordet.
Ein kan begynna å lura på om dette eigentleg handlar om behovet for Sima - Samnanger eller Auke Lont og Statnett si prestisje? 

Me er ikkje motstandarar av kraftoverføring; men at me skal ofra naturen vår til fordel for Statnett, er like lite rettferdig som det er demokratisk. Å la Statnett komma hit og rasera fjordlandskapet vårt når titusenvis av menneske klart og tydeleg har sagt nei, vil vera eit alvorleg overgrep mot demokratiet. Og kom ikkje her og sei at me overdriv. Hardangernaturen har lege stolt og urørt sidan istida skapte den for ti tusen år sidan. I alle tider har hardingane levd hand i hand med dette landskapet. Å bagatellisera ei kraftlinje av ein slik dimensjon fordi den går meir over fjell enn over fjord, vitnar om mangel på innsikt og forståing. Det er ein grunn til at hardingane går så mykje i fjellet og at så mange har hytter og stølar rundt om; fjellet er fristaden vår. Med anleggsvegar, 50 meter breie kraftgater og 45 meter høge master, vil kraftlinja vera synleg og skjemmande overalt i fjella våre. For oss er dette ikkje mindre enn ei tankelaus rasering. 

Det er på tide å vakna. Kva er poenget med eit demokrati om politikarane overkøyrer stemma til folket? Kva vil det gjera med oss som er unge i Hardanger å vite at uansett kor mykje og høglydt me protesterer, så tel ikkje våre meiningar? Korleis kan me nokon gong ha respekt og tillitt til politikarane igjen?  
Me aktar ikkje å la dykk gjera dette overgrepet om me så må ty til ”sivil ulydnad”. Spørsmålet er kven som eigentleg er ulydige. Er det rett at me skal bli gjort til kriminelle fordi me nektar å finna oss i at dei folkevalde misbruker makta me har tiltrudd dei?
I Statnett sin kablingspolicy står det at kabling på 420 kV nivå kun er aktuelt i heilt spesielle unntakstilfelle med særdeles sterke miljøomsyn. Korleis kan Hardanger, eit av verdas vakraste fjordlandskap, ikkje gå under denne kategorien? 

